
I dërguari amerikan për Ballkanin Perëndimor,
Gabriel Escobar, ka thënë se ekziston një partneritet
i palëkundshëm ndërmjet Kosovës dhe ShBA-së, me
ç’rast ka theksuar se me zyrtarët shtetërorë të
Kosovës në Prishtinë ka diskutuar për marrëdhëniet

me Serbinë, për implikimet rajonale nga dialogu dhe
për mbështetjen e ShBA-së për pavarësinë dhe
sovranitetin e Kosovës. Ai ka thënë se në këtë kohë
krize është e rëndësishme që Kosova të rreshtohet
me vlerat evropiane 

ESCOBAR: E MBËSHTESIM
KOSOVËN NË TË GJITHA

ASPIRATAT EUROATLANTIKE

I DËRGUARI I SHTETEVE TË BASHKUARA TË AMERIKËS (SHBA) PËR BALLKANIN
PERËNDIMOR, GABRIEL ESCOBAR, KA TAKUAR TË MËRKURËN NË PRISHTINË 

PRESIDENTEN VJOSA OSMANI DHE KRYEMINISTRIN ALBIN KURTI FAQE 4-5

MOSKË, 19 TETOR - Presidenti i
Rusisë, Vladimir Putin, ka thënë se
ka shpallur gjendje lufte në rajonet
ukrainase të Donjeckut,
Luhanskut, Hersonit dhe
Zaporizhjës, duke u dhënë fuqi
shtesë krerëve të rajoneve të
Rusisë. Këto katër rajone ukrainase
Moska pretendon se i ka aneksuar.
“Kam nënshkruar dekretin për
shpalljen e gjendjes së luftës në
këto katër subjekte të Federatës
Ruse”, tha Putini gjatë takimit të
Këshillit të Sigurisë Kombëtare të
Rusisë që u transmetua
drejtpërdrejt.
Kremlini më pas publikoi dekretin
ku thuhet se gjendja e luftës do të
hyjë në fuqi mëngjesin e 20 tetorit. 
Putini nuk tregoi se çfarë hapash
konkretë do të ndërmerren pas
shpalljes së gjendjes së luftës.
Dekreti i tij u jep agjencive të
zbatimit të ligjit tri ditë afat për të
paraqitur propozime specifike.
“Ne po punojmë që t’i zgjidhim
çështjet e vështira që ta mbrojmë
sigurinë e Rusisë dhe të

garantojmë të ardhme të sigurt, t’i
mbrojmë njerëzit tanë. Ata që janë
në vijat e luftës ose janë duke u
trajnuar për luftë në qendrat
trajnuese, duhet ta ndiejnë
mbështetjen tonë dhe duhet të
dinë se kanë pas vetes shtetin dhe
popullatën”, shtoi ai.
Dhoma e Lartë e Parlamentit rus
pritet të mblidhet shpejt për ta
miratuar vendimin e Putinit për
shpalljen e gjendjes së luftës. Pritet
që kjo masë ta përfshijë kufizimin e
udhëtimeve dhe tubimeve publike,
por edhe dhënien e fuqive më të
mëdha për autoritetet e zbatimit të
ligjit.
Rusia nisi pushtimin e paprovokuar
të Ukrainës më 24 shkurt. Pasi
Moska mbajti referendume të
rreme në katër rajonet ukrainase,
më 30 shtator Putini nënshkroi
dekretin për aneksimin e tyre. Kievi
dhe Perëndimi e kanë cilësuar
vendim të paligjshëm aneksimin e
katër rajoneve ukrainase, që janë
pjesërisht të pushtuara nga forcat
ruse.

Putini shpall gjendje lufte në katër rajonet 
e aneksuara ukrainase

KIEV, 19 TETOR - Dhjetëra mijëra
civilë, dhe zyrtarë të emëruar nga
Rusia, janë duke u tërhequr nga
rajoni jugor ukrainas i Hersonit,
ka thënë lideri i instaluar nga
Rusia, Vladimir Saldo. Sipas tij, 50-
60 000 civilë do të largohen nga
katër qytezat afër lumit Dnjepër
përmes një “zhvendosjeje të
organizuar”.
Të gjitha departamentet e
emëruara nga Rusia në Herson
besohet se do ta kalojnë lumin.
Televizionet ruse kanë shfaqur
disa njerëz duke u mbledhur afër
lumit.
Ende nuk dihet sa prej tyre do të
shpërngulen, mirëpo transferimi,
apo dëbimi i civilëve nga një forcë
pushtuese, prej një territori të
pushtuar, konsiderohet krim
lufte.
Në orët e mbrëmjes të së hënës,
komandanti i ri rus në Ukrainë,
gjenerali Sergei Surovikin, e ka
përshkruar situatën në Herson të
vështirë.
Një tjetër zyrtar i instaluar nga

Rusia, Kirill Stremousov, ka
paralajmëruar banorët e Hersonit
se forcat ukrainase do t’i nisin
sulmet në qytet “në një të ardhme

shumë të afërt”.
Hersoni ka qenë qyteti i parë i
madh ukrainas që ka rënë në
duart e forcave ruse pas nisjes së

luftës së Rusisë në Ukrainë në
fund të muajit shkurt. Megjithatë,
brenda javësh ushtria ukrainase
ka çliruar një pjesë të territorit dhe

i ka shtyrë forcat ushtarake ruse
afër lumit Dnjepër, duke i
kërcënuar me bllokim. 
Kremlini tani pretendon se
Hersoni dhe tri rajone të tjera,
Donjecku, Luhansku dhe
Zaporizhja, janë pjesë e Rusisë,
ndonëse diçka e tillë është
kundërshtuar në nivel
ndërkombëtar.
Rusia ka organizuar të
ashtuquajturat referendume për
bashkim në këto rajone, hap që
është konsideruar i rremë nga
Perëndimi.
Lufta në Ukrainë ka nisur më 24
shkurt.
Presidenti rus, Vladimir Putin, e
konsideron luftën si “operacion
special ushtarak” për ta
çmilitarizuar Ukrainën.
Perëndimi është përgjigjur ndaj
Rusisë, duke goditur ekonominë e
këtij shteti me sanksione të
ashpra. Si pasojë e luftës kanë
vdekur mijëra persona dhe
miliona të tjerë janë zhvendosur
nga shtëpitë e tyre.

Rusia nis evakuimet nga jugu i Ukrainës

Dyseldorf, 19 tetor - Rreth 300
fluturime të kompanisë
“Eurowings” janë anuluar të
mërkurën, sipas kompanisë
amë “Lufthanasa”, si pasojë e
grevës së pilotëve të cilët janë
duke kërkuar kushte më të mira
të punës. 
Të mërkurën është shënuar
dita e tretë dhe e fundit e grevës

për këtë javë.
Greva ka prekur dy të tretat e
450 fluturimeve të planifikuara.
“Ne presim që t’iu kthehemi
operacioneve normale të
fluturimit të enjten”, kanë thënë
nga “Lufthansa”.
Një zëdhënës i sindikatës së
pilotëve ka thënë se grevat e
planifikuara për këtë javë do të

përfundojnë në mesnatë.
Ende nuk është e qartë nëse
palët do të kthehen në
tavolinën negociuese. Një prej
pikave kyçe ka qenë e lidhur me
numrin e ditëve të lira të
pushimit.
Pilotët kanë kërkuar 14 ditë
pushim, mirëpo kompania
ajrore aktualisht ofron 10.

Rreth 300 fluturime të anuluara si pasojë e grevës në “Eurowings”

PRISHTINË, 19 TETOR - Shtetet e
Bashkuara u kanë bërë thirrje
Kosovës dhe Serbisë t’i
shmangin tensionet për çështjen
e targave teksa përfaqësuesit e
Prishtinës dhe të Beogradit
fajësuan njëri-tjetrin për
tensionet e krijuara në veri të
Kosovës në fund të korrikut dhe
fillim të gushtit.
Në takimin e Këshillit të
Sigurimit të Kombeve të
Bashkuara, ku u prezantua
raporti gjashtëmujor për
Kosovën, ministrja e Punëve të
Jashtme dhe e Diasporës e
Kosovës, Donika Gërvalla, tha
më 18 tetor se kërcënimi për
stabilitetin dhe paqen nuk ka
ardhur nga Kosova, por nga
Serbia. “Kosova nuk ka
provokuar, Kosova ka insistuar
që Serbia t’i përmbahet
marrëveshjes që ka nënshkruar
vetë”, ka thënë Gërvalla duke iu
referuar marrëveshjes për
lëvizjen e lirë, që përmbante
edhe pikën për lëshimin e një
dokumenti për hyrje/dalje për
shtetasit e Kosovës dhe Serbisë.
Vendimi i Qeverisë së Kosovës
për lëshimin e dokumentit për
hyrje/dalje, por edhe ai për
riregjistirmin e targave, rritën
tensionet në pikëkalimet kufitare

në veri të Kosovës më 31 korrik
dhe 1 gusht, me serbët lokalë që
bllokuan rrugët. 
Kjo bëri që Kosova ta shtynte për
një muaj zbatimin e vendimeve,
ndërkohë Prishtina dhe Beogradi
u pajtuan që ta heqin krejtësisht
dokumentin për hyrje/dalje,
ndërkaq vendimi për targat nisi
së zbatuari më 1 shtator. 
Por, ministri i Jashtëm serb,
Nikolla Sellakoviq, ka thënë se
veprimet, siç i quajti ai, “të
njëanshme” të Kosovës, sa i
përket çështjes së riregjistrimit të
targave, nga ato që lëshohen nga
Serbia në RKS (Republika e
Kosovës), kanë për qëllim
“diskriminimin” e serbëve.
Ai ka thënë se fakti që ka shumë
pak persona që kanë riregjistruar
makinat e tyre tregon se
Prishtina nuk ka mbështetje për
këtë pikë.
Qytetarët serbë në Kosovë, që
kanë makina me targa të
lëshuara nga Serbia, mund t’i
riregjistrojnë ato në RKS deri në
fund të tetorit.
Pikërisht përfundimi i këtij afati
bëri që ministrja Gërvalla të
paralajmërojë se Serbia po
përgatit nxitje “të dhunës”.
“Serbët ekstremistë po ndjekin
dhe po frikësojnë në mënyrë
brutale bashkëqytetarët e tyre
duke ua djegur edhe veturat që
kanë ndërruar targat”, ka

deklaruar Gërvalla. “Ne kemi
inkurajuar këtë këshill dhe
bashkësinë ndërkombëtare që ta
shtyjë Serbinë që ta ndalë këtë
rrugëtim të rrezikshëm të nxitjes
së çrregullimeve dhe dhunës në
fund të këtij muaji”, ka shtuar ajo.
Por, Sellakoviqi tha se “retorika e
vrazhdë e Kosovës” paraqet
“hapa destabilizues” sa iu përket
vendimeve të marra për
riregjistrimin e makinave.

Ndërkaq përfaqësuesi i Shteteve
të Bashkuara në OKB ka theksuar
se përmes dialogut, Kosova dhe
Serbia arritën nënshkrimin e
Udhërrëfyesit për Marrëveshjen
për energjinë dhe në mënyrë
paqësore zgjidhën çështjen e
dokumentit për hyrje/dalje. “Ne i
inkurajojmë fuqishëm Kosovën
dhe Serbinë që t’i mbajnë
tensionet e ulëta duke u fokusuar
në progres dhe dialog dhe duke

shmangur retorikën nxitëse. Ne u
bëjmë thirrje palëve që të punojnë
me partnerët amerikanë dhe
evropianë për zbatimin e
Udhërrëfyesit për Energjinë dhe t’i
shmangin tensionet për targat”, ka
pohuar përfaqësuesi i ShBA-së.
Ndërkaq ambasadorja e Francës
ka theksuar se “çfarëdolloj
veprimi i njëanshëm që mund të
nxisë tensione, duhet të
shmanget”.

ShBA-ja kërkon nga Kosova dhe Serbia 
t’i shmangin tensionet për targat

PRISHTINË, 19 TETOR - Zyrtari i
Listës Serbe, Ivan Todosijeviq,
është dënuar të mërkurën me
një vit burgim në seancën e
rigjykimit për “përhapje të
urrejtjes dhe jotolerancës”, ka
konfirmuar për “Radion Evropa
e Lirë” avokati e tij, Nebojsha
Vllajiq.
Ai është dënuar fillimisht me dy
vjet burgim nga Gjykata
Themelore në Prishtinë, por
Gjykata Supreme e Kosovës e
pati kthyer rastin në rigjykim në
fund të dhjetorit të vitit të
kaluar.
Todosijeviq pati deklaruar në
mars të vitit 2019 se “arsyeja për
agresionin e NATO-s ka qenë e
ashtuquajtura katastrofë
humanitare në Kosovë dhe
masakra e trilluar e Reçakut”.
Deklarata e tij përkonte me 20-
vjetorin e fillimit të
bombardimeve të NATO-s në
caqet e ish-ushtrisë jugosllave,
fushatë kjo që i dha fund luftës
në Kosovë.
Ai në atëkohë mbante pozitën e
ministrit të Administratës dhe
Vetëqeverisjes Lokale në
Qeverinë e Kosovës, por u
shkarkua nga kryeministri i
atëhershëm i Qeverisë së
Kosovës, Ramush Haradinaj.
Masakra e Reçakut njihet si një
nga ngjarjet që ka shënuar
kthesë në diplomacinë

ndërkombëtare në raport me
Serbinë dhe Kosovën, duke u
paraprirë proceseve që çuan te
fushata e bombardimeve të
NATO-s kundër caqeve

ushtarake të Serbisë.
Vrasja e 45 civilëve shqiptarë
nga forcat paramilitare serbe në
Reçak ishte cilësuar “krim
kundër njerëzimit” nga ish-shefi

i Misionit Verifikues në Kosovë,
ambasadori William Walker.
Në zgjedhjet parlamentare të
mbajtura në Kosovë në shkurt
2021, Todosijeviq mori

mbështetjen e votuesve dhe u
zgjodh një nga dhjetë deputetët
e Listës Serbe. Ai mban edhe
pozitën e kryetarit të Zveçanit në
kuadër të strukturave paralele
serbe në Kosovë. 
Atij i është shtyrë vuajtja e
dënimit me burgim dy herë më
2021: herën e parë për shkak se
“ishte jashtë vendit”, herën e
dytë për “arsye shëndetësore”.
Todosijeviq është dashur të
paraqitej për herë të parë për ta
vuajtur dënimin me burgim më
6 tetor 2021. Në disa raste,
Todosijeviqi është “mbrojtur”
nga Lista Serbe, e cila ka
kërcënuar se do të japë
dorëheqje nga institucionet
nëse ai merr dënim të
plotfuqishëm.
Në mbrojtje të tij shpeshherë del
edhe presidenti i Serbisë,
Aleksandër Vuçiq. Ai e ka
përmendur Todosijeviqin edhe
më 13 shtator, kur u ka folur
deputetëve për dialogun me
Kosovën. “Dua t’jua kujtoj Ivan
Todosijeviqin... i dënuar me dy
vjet, sepse tha se Raçaku ishte
mashtrim. Unë e thashë atë gjë
po të njëjtën ditë. Dua ta marr
anën e lirisë së shprehjes së
mendimit”, ka thënë Vuçiq, duke
shtuar se serbët në Kosovë nuk e
kanë lirinë e shprehjes dhe se ata
përballen me aktakuza “të
fshehura apo publike”.

Ivan Todosijeviqi dënohet me një vit burgim 
lidhur me deklaratat për Reçakun



04 AKTUALEE ENJTE, 20 TETOR 2022

Mal QORRAJ

PRISHTINË, 19 TETOR - I dërguari i
Shteteve të Bashkuara të
Amerikës (ShBA) për Ballkanin
Perëndimor, Gabriel Escobar, ka
qëndruar të mërkurën për vizitë
në Kosovë. Escobari është takuar
me presidenten Vjosa Osmani
dhe me kryeministrin Albin
Kurti. 
Në takimet e veçanta që i ka

pasur me zyrtarët e lartë
shtetërorë të Kosovës, zyrtari i
lartë amerikan ka biseduar për
raportet në mes të Kosovës dhe
ShBA-së, për dialogun me
Serbinë dhe për proceset
integruese të Kosovës.
Zëvendësndihmëssekretari i
Shtetit të ShBA-së, Gabriel
Escobar, fillimisht ka takuar
Osmanin e pas takimit ata kanë
mbajtur një konferencë për
medie.

Presidentja Osmani ka theksuar
se Kosova ka qenë dhe është palë
konstruktive në dialogun me
Serbinë dhe ka gatishmëri ta
rrisë angazhimin. “Shfrytëzova
rastin për ta shprehur
pakënaqësinë tonë për
moszbatimin e marrëveshjeve të
nënshkruara nga ana e Serbisë,
duke përfshirë në veçanti
refuzimin e vazhdueshëm nga
ana e tyre për shpërbërjen e
strukturave ilegale dhe
kriminale, të cilat vazhdojnë t’i
kërcënojnë edhe frikësojnë
serbët e Kosovës dhe udhëhiqen
nga individë të sanksionuar nga
Shtetet e Bashkuara”, ka thënë
Osmani.
Sipas saj, përveç refuzimit,
Serbia vazhdon “t’i mbështesë
ato financiarisht”.
Ajo ka përmendur se angazhimi
amerikan është i
pazëvendësueshëm për paqen
dhe stabilitetin afatgjatë në
rajon dhe ka thënë se Kosova po
punon për anëtarësim në

strukturat euroatlantike.
Escobari, në anën tjetër, ka
thënë se ShBA-ja e mbështet
rrugën e Kosovës në këtë
drejtim. “Është një miqësi dhe
partneritet që mbështetet jo
vetëm në interesin e përbashkët,
por në vlerat e përbashkëta dhe
në këtë drejtim dëshiroja t’i
shpreh presidentes mbështetjen
e vazhdueshme amerikane për
aspiratën euroatlantike të
Kosovës. Unë i falënderoj për
solidaritetin e tyre në kohën e
krizës në Evropë dhe nevojën
për të kërkuar mënyra për të
thelluar këtë partneritet duke
përfshirë mbështetjen tonë për
përfshirjen e Kosovës në
dialogun e lehtësuar nga
Bashkimi Evropian”, ka
deklaruar Escobar.
I dërguari i Shteteve të
Bashkuara për Ballkanin
Perëndimor, Gabriel Escobar,
është takuar edhe me
kryeministrin Albin Kurti.
Po pas takimit të dy kanë

mbajtur një konferencë për
medie.
Kurti i ka uruar Escobarit
mirëseardhje në Prishtinë, duke
theksuar se është një
kontribuues i madh për paqen,
sigurinë dhe demokratizimin jo
vetëm të Kosovës, por të gjithë
rajonit. Ai ka treguar se me
zyrtarin e lartë amerikan kanë
folur për raportet e dy vendeve,
për temat aktuale në Kosovë si
energjia dhe dialogu me
Serbinë. 
Kryeministri Kurti ka thënë se
Republika e Kosovës ka treguar
se është palë konstruktive dhe
kreative në procesin e dialogut.
“Me Escobarin folëm për
rëndësinë dhe peshën e
raporteve tona dypalëshe,
partneritetin ndërmjet vendeve
tona, për progresin dhe reformat
në Kosovë, ballafaqimin me
krizën energjetike dhe për
raportet ndërmjet Kosovës dhe
Serbisë, e për procesin e
dialogut dhe rrugën përpara.

Escobar: E mbështesim
Kosovën në të gjitha aspiratat

euroatlantike

I DËRGUARI I SHTETEVE TË BASHKUARA TË AMERIKËS (SHBA) PËR BALLKANIN PERËNDIMOR, GABRIEL ESCOBAR,
KA TAKUAR TË MËRKURËN NË PRISHTINË PRESIDENTEN VJOSA OSMANI DHE KRYEMINISTRIN ALBIN KURTI

I dërguari amerikan për Ballkanin Perëndimor,
Gabriel Escobar, ka thënë se ekziston një
partneritet i palëkundshëm ndërmjet Kosovës
dhe ShBA-së, me ç’rast ka theksuar se me
zyrtarët shtetërorë të Kosovës në Prishtinë ka
diskutuar për marrëdhëniet me Serbinë, për
implikimet rajonale nga dialogu dhe për
mbështetjen e ShBA-së për pavarësinë dhe
sovranitetin e Kosovës. Ai ka thënë se në këtë
kohë krize është e rëndësishme që Kosova të
rreshtohet me vlerat evropiane

Përmes gatishmërisë për takime,
vullnetit për marrëveshje dhe
propozimeve konkrete që japin,
Republika e Kosovës ka treguar
se është palë konstruktive dhe
kreative në procesin e dialogut.
Jemi në gatshëm dhe të
përkushtuar për arritjen e një
marrëveshje ligjërisht të
obligueshme për normalizim të
plotë të marrëdhënieve me
njohjen reciproke në qendër. E
mirëpresim gjithmonë
interesimin dhe mbështetjen e
ShBA-së në këtë proces. Me
ShBA-në jemi aleatë në vlera dhe
partnerë në qëllime. Rreshtimi i
menjëhershëm i Kosovës me
ShBA-në, me BE-në dhe
Mbretërinë e Bashkuar, për
vendosjen e sanksioneve kundër
Federatës Ruse dhe në
mbështetje të parezervë për
Ukrainën dhe popullin e saj,
përbëjnë dëshmi të aleancës
dhe partneritetit tonë dhe, në të
njëjtën kohë, dallimin me të
gjithë ata të tjerët që nuk u
rreshtuan siç duhet në anën e të
vërtetës dhe të drejtës”, ka thënë
Kurti.
Ndërkaq i dërguari i Shteteve të
Bashkuara për Ballkanin
Perëndimor, Gabriel Escobar, ka
theksuar se partneriteti ShBA -
Kosovë është i palëkundur. Ai ka
thënë se ShBA-ja e mbështet
pavarësinë dhe sovranitetin e
Kosovës. “Është një partneritet i
palëkundshëm ndërmjet
Kosovës dhe ShBA-së.
Diskutuam për marrëdhëniet
me Serbinë, për implikimet
rajonale nga dialogu dhe për
mbështetjen e ShBA-së për
pavarësinë, sovranitetin dhe
sigurinë tuaj. Në këtë kohë krize
është e rëndësishme të
rreshtoheni me vlerat evropiane.
ShBA-ja e mbështet Kosovën në

të gjitha aspiratat euroatlantike”,
ka thënë Escobari. 
Vizita e të dërguarit amerikan po
ndodh në një kohë kur po
përflitet për një shtim të ritmit të
procesit të bisedimeve Kosovë -
Serbi pas një nisme franko-
gjermane për një marrëveshje
mes palëve.
Ndonëse Parisi dhe Berlini nuk
kanë folur për nismën,
presidenti i Serbisë, Aleksandër
Vuçiq, ka theksuar se Franca dhe
Gjermania kanë paraqitur një
dokument me të cilin kërkojnë
që Serbia ta lejojë anëtarësimin
e Kosovës në Organizatën e
Kombeve të Bashkuara, por pa e
njohur pavarësinë e saj.
Por, kryeministri i Kosovës, Albin
Kurti, tha se po diskutohen
modele të ndryshme, por nuk ka
diçka përfundimtare apo
vendimtare që do të mund të
thuhej se ky është propozimi
franko-gjerman. “Nuk ka diçka
përfundimtare dhe aq më pak
vendimtare që do të mund të
thuhej se ky është propozimi
francezo-gjerman dhe,
rrjedhimisht, ‘diskutojeni tash
dhe jepni vërejtjet’. Më shumë
ka, si të them, ide që qarkullojnë,
Berlin, Bruksel, Uashington, por
edhe Londër, Romë e Paris, si
dhe Beograd dhe Prishtinë”, pati
deklaruar Kurti dhe shtuar se për
shkak të konfidencialitetit të
bisedimeve, nuk mund t’i hedhë
në opinion idetë me të cilat
testohen palët nga zyrtarët dhe
diplomatët e ndryshëm.

“Mungesa e frikshme e
transparencës në dialog”

Lëvizja për Bashkim përmes një
komunikate për medie ka
theksuar se kohën e fundit janë

shtuar vizitat e emisarëve të BE-
së e të ShBA-së të ngarkuar me
ndërmjetësimin e dialogut
Kosovë - Serbi.
Përveç kësaj, sipas LB-së, tanimë
është e njohur publikisht edhe
ekzistenca e një plani franko-
gjerman për t’u dhënë fund
bisedimeve Kosovë - Serbi, me
synimin që të përmbyllet me një
marrëveshje përfundimtare në
mes të këtyre dy vendeve.
“Madje u tha edhe publikisht se
ka një marrëveshje në mes të
palëve që ky plan të mos bëhet
publik. Edhe pse Qeveria e
Kosovës fillimisht e mohoi
ekzistencën e këtij plani, tani e
thotë hapur se ai plan ekziston,
por nuk e ka thënë as edhe një
fjalë të vetme për përmbajtjen e
tij. Lëvizja Vetëvendosje dhe
kryeministri Kurti sa ishin në
opozitë i kanë kritikuar zëshëm
rivalët e tyre pikërisht për
mungesë të transparencës në
dialog, por tani e injorojnë
plotësisht opinionin publik,
madje edhe duke pohuar ‘pa
frikë’ se plani ekziston, por se
nuk do ta bëjnë publik. Ky
injorim, këto bisedime të
fshehta, kjo mungesë e ‘frikës’

nga opinioni publik, të gjitha
këto e bëjnë të frikshme
mungesën e transparencës në
dialog”, thuhet në komunikatën
e LB-së.
LB-ja konsideron se
kryeministri Kurti duhet ta
njoftojë opinionin publik për
kornizën e ofruar të
marrëveshjes. “Ai dhe Qeveria e
Kosovës duhet ta shfrytëzojnë
këtë moment që, duke e
vendosur në qendër parimin e
reciprocitetit, të gjendet një
zgjidhje e qëndrueshme edhe
për Kosovën Lindore dhe për
veriun e Kosovës. Përndryshe,
me këtë qasje të qeverisë, ku
njëherë e trajtonte dialogun si
prioritet të shtatë a të tetë, e tani
e ka prioritet të parë, por duke e
mbajtur në fshehtësi procesin,
mund të jemi dëshmitarë të
marrëveshjeve të cilat nuk i
zgjidhin problemet themelore
në mes të dy vendeve, duke i
shtyrë ato dhe, si pasojë, duke
vazhduar ta mbajnë Kosovën në
një gjendje të pafavorshme
status quo-je”, është theksuar në
komunikatën e LB-së
Edhe Këshilli për Mbrojtjen e të
Drejtave dhe Lirive të Njeriut

(KMDLNj) ka vlerësuar se
bisedimet me Serbinë po
vazhdojnë në një terr thuaja të
plotë informativ. “Qytetarët e
Kosovës, si fitues të zgjedhjeve
të fundit, që ia dhanë besimin
mbi 50 për qind koalicionit që
aktualisht ka pushtet absolut,
kanë pritur se do të ketë
transparencë më të madhe
sidomos për ecurinë e këtyre
bisedimeve. Kohën e fundit në
opinion po qarkullojnë disa
modele për arritjen e një
marrëveshjeje përfundimtare
me Serbinë për normalizim të
marrëdhënieve, ndërsa
mbizotërues është propozimi
francez-gjerman që preferon
modelin e dy gjermanive”,
thuhet në reagimin e KMDLNj-
së. 
Në lidhje me këtë proces të
dialogut, KMDLNj ka
komentuar edhe vizitat e
shpeshta të emisarëve të këtyre
shteteve në Prishtinë. “Ka filluar
presioni i ndërkombëtarëve që
të pranohet ky propozim sepse
ai i radhës mund të jetë më i keq.
Shantazh dhe presion klasik
dhe, në këtë luftë të
pandershme, po shquhet
eurodeputetja Viola von Kramon
dhe ca të tjerë. Për habi, opozita
nuk po insiston që të sigurohet
kjo transparencë për bisedime,
ndonëse e ka detyrim ndaj
votuesve”, theksohet në
reagimin e KMDLNj-së. 
Tutje thuhet se opozita, duke
luajtur rol pasiv, është duke
marrë pjesë në mjegullimin e
procesit të bisedimeve, në
ndërkohë që, sipas KMDLNj-së,
do të duhej t’i përdorte të gjitha
mjetet parlamentare për ta
detyruar kryeministrin e
Kosovës të raportojë në baza të
rregullta për këto bisedime. 

Pas Prishtinës, Escobari
do ta vizitojë Beogradin
I dërguari i posaçëm i Uashingtonit për Ballkanin Perëndimor,
Gabriel Escobar, më 20 tetor do të takohet në Beograd me
kryeministren serbe Ana Bërnabiq dhe presidentin e Serbisë,
Aleksandër Vuçiq.
Siç është paralajmëruar, Escobari do të zhvillojë takim me Vuçiqin
në Presidencën serbe në orën 09:30 të enjten, ndërkaq dy orë më
vonë do të takohet me Bërnabiqin në qeverinë serbe.
Pas këtyre takimeve nuk është paralajmëruar se do të ketë
deklarata për medie.

Dy ikonat e xhudos në Kosovë,
Driton Kuka e Majlinda
Kelmendi, janë nisur për në
Holandë.
Vizitën në këtë shtet Kuka e
Kelmendi do ta shfrytëzojnë
edhe për t’i takuar ish-liderët e
UÇK-së që po gjykohen në Hagë.
Profesori universitar, publicisti
dhe botuesi i gazetës “Epoka e
re”, Muhamet Mavraj, ka
përshëndetur vizitën që do ta
bëjnë Kuka e Kelmendi te ish-
udhëheqësit e UÇK-së.
Mavraj ka shkruar në
"Facebook" se kjo vizitë do t'i
nderojë strategët e lirisë.

"Rrallë bëj share. Ndonjëherë
është e domosdoshme nga
ndërgjegjja. Qe patëm folur për
pelegrinazhin në Hagë…
Majlinda jonë dhe Driton Toni
Kuka ynë janë për rrugë dhe dua

t’i përshëndes përzemërsisht.
Ndonjëherë me vetëm një gjest
tregojmë shpirtin tonë. Është
njerëzillëk solidariteti me
njerëzit në ditët e tyre të vështira
pasi që rrezikuan mijëra herë
jetët e tyre për lirinë e miliona të
tjerëve! Kjo vizitë do t’i nderojë e
emocionojë strategët e lirisë", ka
shkruar Mavraj.
Kuka e Kelmendi të enjten do t'i
takojnë ish-presidentin e
Kosovës, Hashim Thaçi, ish-
kryeparlamentarin Kadri Veseli
dhe Jakup Krasniqi, ish-
deputetin Rexhep Selimi dhe
Nasim Haradinajn.

Driton Kuka e Majlinda
Kelmendi vizitojnë 

ish-udhëheqësit e UÇK-së
në Hagë, Mavraj: Kjo
vizitë do t’i nderojë

strategët e lirisë

Drenas, 19 tetor - Me qëllim të
ngritjes së efikasitetit e në
pajtim me ligjin, kryetari i
komunës së Drenasit, Ramiz
Lladrovci mori vendim për

disa ndryshime në kabinetin e
tij.
Laureta Thaqi është emëruar
drejtoreshë e Administratës,
Enkela Dema është emëruar

drejtoreshë e Kulturës, Rinisë
dhe Sportit, ndërsa shef të
kabinetit ka emëruar Skënder
Berishën. 
Kryetari Lladrovci ka thënë se

premtimin se do të jetë
komuna shembull për
performancë në nivel
kombëtar do të vazhdojë ta
mbajë.

Lladrovci emëron dy drejtoresha dhe një shef kabineti

Komuna e Podujevës nis fushatën vetëdijesuese
kundër trafikimit të njerëzve

PODUJEVË, 19 TETOR - Komuna e
Podujevës ka mbajtur takim për
koordinimin e aktiviteteve
njëmujore të fushatës
vetëdijesuese kundër trafikimit
të njerëzve me qëllim të
parandalimit të dhunës,
keqtrajtimit, shfrytëzimit seksual
apo keqpërdorimit në çfarëdo
lloj forme. 
Koordinatori i Njësitit për të
Drejtat e Njeriut, Ahmet Ahmeti,
ka thënë se trafikimi i njerëzve
sot është një sfidë reale ndaj
sistemit tonë dhe vlerave
shoqërore, një shkelje e të
drejtave themelore të njeriut dhe
lirisë, dhe ne si shoqëri duhet të
angazhohemi të luftojmë këtë
dukuri me veprime të caktuara,
me qëllim mbrojtjen e fëmijës
dhe parandalimin e cenimit të
integritetit.
Gjatë takimit me theks të veçantë
u diskutua për rrezikun e
trafikimit të fëmijëve në shkolla,

ku mund të bien pre e ndonjë
rrjeti trafikant dhe ngritja e
vetëdijes është shumë e
nevojshme, ku të gjithë aktorët
pjesëmarrës u pajtuan për
thellimin e bashkëpunimit në
mes të zinxhirit “Shkollë, prindër,
DKA dhe institucione të sigurisë”.  
Motoja e fushatës është
“Trafikimi prekë të gjithë, ta
mbrojmë veten dhe fëmijët tanë”.
Komuna e Podujevës ka njoftuar
se po punon vazhdimisht për
krijimin e mekanizmave lokalë
me qëllim të identifikimit dhe
parandalimit të trafikimit
njerëzor për krijimin e një
ambienti të sigurt dhe të
dinjitetshëm për të gjithë.
Në kuadër të fushatës njëmujore
“Trafikimi prekë të gjithë, ta
mbrojmë vetën dhe fëmijët tanë”,
do të mbahen aktivitete të
ndryshme në shkolla nga Njësiti
për të Drejtat e Njeriut me
aktorët relevantë.

PRIZREN, 19 TETOR - Kryetari i
komunës së Prizrenit, Shaqir
Totaj, ka bërë me dije se projektet
kapitale në këtë komunë po
vazhdojnë konform kërkesave të
qytetarëve. “Në kuadër të
projektit ‘Rehabilitimi dhe

ndërtimi i rrugëve me asfalt në
komunën e Prizrenit’, sot filluan
punimet në infrastrukturën
rrugore (asfaltim, kanalizim dhe
ujësjellës) të rrugës ‘Besim
Telaku’ (ish-Euromarketi -
Ortakoll, Prizren). Do të punohet

në mënyrë efikase që projekti të
përfundojë sa më shpejt, pasi
këto projekte janë të një rëndësie
të veçantë për rregullimin e
infrastrukturës për banorët e
zonës dhe e lehtësojnë jetën e
tyre”, ka njoftuar Totaj.

Filluan punimet në rrugën “Besim Telaku” në Prizren

Aksion për fajde në Gjakovë, arrestohen 
pesë persona

GJAKOVË, 19 TETOR - Prokuroria
Themelore në Gjakovë, pas
ndërmarrjes së veprimeve
hetimore disamujore dhe pas
sigurimit të provave të
nevojshme, duke zbatuar edhe
masat e fshehta teknike të
hetimit dhe vëzhgimit, pas
hartimit të planit operativ me
DRP-Gjakovë dhe me asistimin e
dy drejtorive rajonale të Policisë
Prizren dhe Pejë, sipas
urdhëresës së Gjykatës
Themelore në Gjakovë,
Departamenti për Krime të
Rënda, është realizuar kontrolli
dhe bastisja në shtëpitë dhe
objektet e tjera përcjellëse ndaj
shtatë të pandehurve duke
përfshirë 10 lokacione të
ndryshme në Gjakovë, në të cilin
aksion kanë marrë pjesë rreth 90
zyrtarë policorë. 
Gjatë bastisjes janë gjetur, në
cilësi të provave materiale dhe
sendeve të dyshuara, dhe janë

sekuestruar gjashtëmbëdhjetë
vetura, dy motoçikleta, pesë
armë të llojeve të ndryshme,
USB, telefona, dokumente,
kontrata, regjistra, para dhe
prova të tjera, të cilat dyshohet
se janë të përfituara me kryerjen
e veprës penale të fajdesë. 
Pas përfundimit të aksionit janë
arrestuar pesë persona nën
dyshimin se kanë kryer veprën
penale të “Fajdesë” nga neni 331
i Kodit Penal të Republikës së
Kosovës, ndërsa dy persona të
tjerë gjenden në arrati dhe janë
në kërkim policor.
Gjithashtu, Prokuroria
Themelore në Gjakovë ka
parashtruar kërkesë për
caktimin e masës së
paraburgimit ndaj pesë të
pandehurve në Gjykatën
Themelore në Gjakovë, ku pritet
që gjatë ditës të mbahet seanca
dëgjimore në lidhje me kërkesën
e prokurorisë.

PRISHTINË, 19 TETOR - Jo të gjitha
arritjet në sektorin ekonomik që i
përmend Qeveria e Kosovës
shihen si reale dhe si rezultat i
punës së saj. Një prej të arriturave
të pretenduara, ku hidhen
dyshime, është rritja e eksportit si
rezultat i politikave qeveritare.
Sipas të dhënave të Agjencisë së
Statistikave të Kosovës për
periudhën janar-gusht 2022,
eksporti i produkteve “Made in
Kosova”, apo të bëra në Kosovë, ka
arritur vlerën e mbi 600 milionë
eurove.
Në vitin 2019, për shembull, kjo
vlerë ka qenë afër 400 milionë
euro.
Sipas kryeministrit të Kosovës,
Albin Kurti, i cili ka marrë detyrën
në fund të marsit të vitit të kaluar,
rritja e eksporteve është rezultat i
“politikave të duhura” dhe
“qeverisjes së mirë”. “Me qeverinë
tonë eksportet në këtë periudhë
janë rritur trefish më shpejt në
krahasim me vitet kur kanë
udhëhequr qeveritë e kaluara”, ka
thënë Kurti gjatë një prezantimi
më 8 tetor.
Kompania “Frutex” nga Suhareka,
e cila merret me prodhimin e
pijeve joalkoolike dhe energjike,
është prej atyre që kanë shënuar
rritje në eksport.
Pronari Shaqir Palushi thotë se
rritja ka qenë mbi 20 për qind këtë
vit krahasuar me vitin e kaluar.
Megjithatë, ai ia atribuon
suksesin, siç thotë, angazhimit që
është bërë brenda kompanisë.
Nga qeveria, përkatësisht
Ministria e Tregtisë, thotë se është
ndihmuar për pjesëmarrje në

panairet ndërkombëtare por kjo,
sipas tij, nuk është e mjaftueshme.
“Për të ndihmuar në rritjen e
eksportit, qeveria duhet ta
subvencionojë pjesën e tatimit në
fitim për vlerën e eksportuar. Kjo
do të na ndihmonte që të jemi
edhe konkurrentë në tregun e
jashtëm”, thotë Palushi për
“Radion Evropa e Lirë”.
Kosova eksporton më së shumti
mallra të përpunuara dhe
destinacionet e saj kryesore janë
vendet fqinje dhe ato të Bashkimit
Evropian. Së voni ka pasur rritje të
konsiderueshme të eksportit edhe
në Shtetet e Bashkuara të
Amerikës.
Sipas të dhënave të ASK-së,
eksporti i Kosovës në ShBA ka
arritur në mbi 120 milionë euro në
vitin 2021, nga 2.3 milionë euro sa
ka qenë në vitin 2019.
Sipas Odës Ekonomike
Amerikane në Prishtinë, kjo ka
ndodhur pasi eksportuesit nga
Kosova kanë nisur ta shfrytëzojnë
të ashtuquajturin Sistem i
Përgjithësuar i Preferencave
(GSP).
Ky sistem, pjesë e të cilit Kosova
është që nga viti 2012, mundëson
eksportimin e mbi 3 000
produkteve nga Kosova pa iu
nënshtruar detyrimeve doganore
në ShBA.
Ish-kryetari i Odës Ekonomike të
Kosovës, Berat Rukiqi, thotë se
qeveria nuk mund të thotë se ka
ndërmarrë ndonjë masë apo
politikë të caktuar që ka ndikuar
në performancën e eksportit.
“Suksesi për rritje të eksportit u
takon kompanive private dhe

performancës së tyre”, ka shkruar
Rukiqi në “Facebook” më 8 tetor.

Kurti: Pesëmbëdhjetë
mijë vende të reja pune

Për kryeministrin Kurti, një arritje
tjetër e qeverisë së tij është rritja e
punësimit. Sipas tij, nga janari deri
në gusht të këtij viti janë hapur
mbi 15 mijë vende të reja pune. Të
dhënat e Administratës Tatimore
të Kosovës (ATK), dërguar “Radios
Evropa e Lirë” flasin, po ashtu, për
rritje. Sipas tyre, numri i të
punësuarve në Kosovë në
periudhën janar-korrik të vitit
2022 ka qenë 387 565, krahasuar
me 369 540 në periudhën e njëjtë
të vitit të kaluar.
Pothuajse të njëjtat të dhëna për
numrin e kontributpaguesve
jepen edhe nga Fondi i Kursimeve
Pensionale të Kosovës.
Por, sipas përfaqësuesve të
Sindikatës së Punëtorëve të
Sektorit Privat, shtim të numrit të
punëtorëve në Kosovë nuk ka
pasur. “Ata punëtorë që thuhet se
janë punësuar këtë vit, kanë qenë
duke punuar... vetëm se
kompanitë i kanë regjistruar në
Administratën Tatimore të
Kosovës. Janë formalizuar për
shkak të subvencioneve që
kompanitë kanë marrë nga
shteti”, thotë për “Radion Evropa e
Lirë”, Jusuf Azemi, kryetar i
Sindikatës së Punëtorëve të
Sektorit Privat.
Qeveria e Kosovës, vitin e kaluar,
ka miratuar një pako prej 420
milionë eurosh për, siç është
thënë, rimëkëmbje ekonomike,

pas pasojave që ka shkaktuar
pandemia e koronavirusit.
Nga kjo pako qeveria ka ndarë
disa herë mjete për t’i
subvencionuar bizneset.
Në gushtin e kaluar ajo ka ndarë
150 milionë euro për rikthimin në
punë të disa punëtorëve që kanë
humbur vendin e punës gjatë
pandemisë. Përmes ndihmës për
bizneset, synimi i qeverisë ka qenë
edhe ta rrisë formalizimin e
punëtorëve. Për këtë qëllim edhe
Administrata Tatimore e Kosovës
vitin e kaluar ka nisur projektin e
ashtuquajtur “Punësimi joformal
2021-2022”. Në kuadër të tij, ATK-
ja ka kryer disa aktivitete për
identifikimin e personave që nuk i
përmbushin detyrimet për
regjistrimin e punëtorëve.

Parashikimet për rritje
ekonomike

Nxitur kryesisht nga eksportet dhe
investimet, Qeveria e Kosovës ka
parashikuar rritje ekonomike për
vitin 2022 nga 4.5 deri në 5.7 për
qind. Sipas një deklarate të
mëhershme të ministrit të
Financave, Punës dhe Transfereve
të Kosovës, Hekuran Murati, rritja
reale ekonomike do të arrijë në 5.7
për qind këtë vit.
Ky parashikim është më i lartë se ai
i mekanizmave financiarë
ndërkombëtarë.
Në një raport të publikuar më 4
tetor, Banka Botërore ka
parashikuar rritje ekonomike për
Kosovën deri në 3.01 për qind.
Në vitin 2021 rritja ekonomike në
Kosovë ka qenë 10 për qind,

krahasuar me 5.3 për qind në vitin
2020.
ATK bën të ditur për Radion
Evropa e Lirë se numri i
punëtorëve të formalizuar në këtë
periudhë - që do të thotë se
paguajnë kontribute dhe tatime -
ka arritur në 4 413. Megjithatë,
dinamikat pozitive që kanë
karakterizuar edhe ekonominë
globale në vitin 2021, pas
përmirësimit të gjendjes
pandemike dhe rihapjes së
ekonomive, janë përmbysur në
muajt e parë të vitit 2022, kur Rusia
ka nisur pushtimin e Ukrainës. 
Lufta mes dy vendeve - të dyja
ndër eksportueset kryesore të
drithërave dhe produkteve të tjera
- ka shkaktuar çrregullime të
mëdha në tregje dhe rritje të
inflacionit.
Në Kosovë, sipas Agjencisë së
Statistikave, inflacioni në muajin
shtator ka arritur në 12.7 për qind
krahasuar me 0.2 për qind sa ka
qenë në shtator të vitit të kaluar.
Sipas raportit të Bankës Botërore,
presioni nga rritja e inflacionit
pritet ta ulë fuqinë blerëse dhe ta
ngadalësojë rritjen e konsumit
privat.
Banka Qendrore e Kosovës (BQK),
në një raport të publikuar në
gusht, ka vlerësuar se lufta në
Ukrainë, përveçse ka ndërprerë
trendin e rritjes ekonomike, ka
rritur konsiderueshëm rreziqet e
përgjithshme ndaj stabilitetit
financiar. Sipas BQK-së, shkalla e
lartë e inflacionit është duke
ndikuar në rënien e fuqisë blerëse
të familjeve, me theks të veçantë
të atyre me të ardhura më të ulëta.

Sa janë reale arritjet ekonomike 
që i trumbeton qeveria?

Albulena S. MAVRAJ

PRISHTINË, 19 TETOR - Aleanca për
Ardhmërinë e Kosovës (AAK) ka
kërkuar nga Qeveria e Kosovës
të ndërmarrë veprime të
guximshme dhe të sakta sa i
përket krizës energjetike në
vend. 
Shefi i grupit parlamentar i AAK-
së, Besnik Tahiri, në një
konferencë për medie ka thënë
se situata e energjisë në vend
është e jashtëzakonshme. “Jo
vetëm në Kosovë, po gjithandej
ekziston një krizë serioze në
raport me energjinë. Duke ditur
se kapacitetet e energjisë, pesë
blloqet e Kosovës A dhe dy
blloqet e Kosovës B janë në
gjendje të rëndë si në raport me
remontet ashtu edhe me
prodhim, AAK-ja propozon
qëndrime që janë jetike dhe
urgjente”, ka thënë Tahiri.
Ai ka shtuar se AAK-ja e
konsideron jetike fokusin e
politikave të shtetit në
investimet në strategji, ku
prioriteti numër një duhet të
jetë investimet e shtetit në
sektorin e energjisë.
“Përmirësimi i gjendjes në
sektorin e energjisë mund të
ndodhë me tri vendime të sakta,
të guximshme dhe të
drejtpërdrejta në investime në
sektorin e energjisë. E para, dhe
më urgjentja, lidhet me nisjen e
procedurave të shtetit të
Kosovës në investime në energji
me linjit, të fillojnë ndërtimet e
kapaciteteve të reja, ndërtimi i
një termocentrali të ri që do t’i
zëvendësonte termocentralet e
vjetra. E dyta, duhet të
stimulohet dhe subvencionohet
energjia alternative, ajo me erë,

solarja dhe hidrocentralet e
vogla për të cilat duhet të kemi
analizë të saktë ku nuk
dëmtohet natyra dhe ambienti i
Kosovës. E treta, gazsjellësi
amerikan, i cili siguron burimin
e gazit amerikan dhe lidhjen e
qëndrueshme të Kosovës me
rrjetin evropian dhe vendet e
rajonit që e kanë bërë këtë
lidhje”, ka thënë Tahiri. Ai ka
shtuar se AAK-ja nga sot ka
nisur procesin e konsultimit
publik me ekspertë vendorë
dhe ndërkombëtarë se pse
Kosova duhet të ketë investime
në energji në vendin më të
pasur me linjit.
Ndërkaq deputeti Pal Lekaj ka
folur për marrëveshjen Kosovë -
Serbi sa i përket energjisë në veri
të vendit, ku kompania serbe
“Elektroserver” nuk i ka
plotësuar kushtet që i përcakton
Udhërrëfyesi për Marrëveshjen
për Energji. Lekaj ka thënë se
obligimet që i ka pasur
“Elektroserveri” sa i përket
licencës që e ka marrë është
dashur t’i nënshkruajë
marrëveshjet e domosdoshme
teknike për të operuar në tregun
e Kosovës siç është marrëveshja
kornizë për aderim në rregullat
e tregut, marrëveshja për
detyrime të balancimit me
KOSTT-in dhe marrëveshjen
komerciale me KEDS-in. Lidhur
me këtë marrëveshje ka ngecje
dhe ende nuk ka përfunduar.
“Po ashtu, KOSTT dhe KEDS
nuk kanë qasje në veri. Ne e
kemi përkrahur këtë
marrëveshje, sepse i ka
kushtuar mjaft humbje buxhetit
të Kosovës, e deri në përfundim
të këtij viti pothuajse do të
paguhen 100 milionë euro për
qytetarët që fare nuk paguajnë

energji e që është diskriminim
për qytetarët e tjerë që
paguajnë”, ka thënë Lekaj. 
Ai ka shtuar se si AAK i kanë
përkrahur tri vendime për
shpallje të emergjencës në
energji duke menduar se kjo
çështje do të përfundojë e të
mos i kushtojë kaq shumë
buxhetit të shtetit të Kosovës.

“Në pajtim me pikën 8 të
udhërrëfyesit kërkohet një
mendim nga BE-ja që deri kur
dhe pse ka ngecur kjo
marrëveshje, dhe a mund të
tërhiqet licenca”, ka thënë Lekaj.
“Elektroserver”-i është
licencuar më 24 qershor nga
Zyra e Rregullatorit për Energji e
Kosovës (ZRRE), për furnizimin

me rrymë të qytetarëve të katër
komunave të banuara me
shumicë serbe në veri të
Kosovës, si dhe për faturimin e
tyre. “Elektrosever” i ka pasur
afat 100 ditë për plotësimin e
kushteve që do t’i mundësonin
operimin në tregun e Kosovës.
Nga data e licencimit kanë
kaluar 116 ditë.

AAK-ja ka tri propozime 
për krizën energjetike në vend

PRISHTINË, 19 TETOR - Kryetari i
Lidhjes Demokratike të
Kosovës (LDK), Lumir
Abdixhiku, ka thënë se çfarë
është blerë në fillimvitin e
kaluar me 100 euro, po blihet
tash me 150 euro. Ai në
“Facebook” ka kërkuar nga
Qeveria e Kosovës që ta
largojë Tatimin në Vlerë të
Shtuar (TVSh) për produktet
e shportës familjare. “Çmimi i

miellit, vajit, bukës,
qumështit, vezëve, domateve,
patateve, orizit, fasuleve,
sheqerit, naftës, benzinës e
energjisë elektrike është rritur
për 50 % në njëzet muajt e
fundit. Çfarë është blerë me
100 euro në fillim të vitit të
shkuar, duhet të blihet me
150 euro sot. Këto nuk janë
produkte luksi e as të
zëvendësueshme s’janë. Janë

pjesë thelbësore e
shpenzimeve mujore për çdo
familje në vend.  Heqja e
TVSh-së vetëm për këto
produkte elementare s’e
dëmton buxhetin e vendit.
Heqja e TVSh-së lehtëson
dukshëm përballueshmërinë
e kosovarëve në këtë krizë të
paprecedentë. Ky është
propozimi ynë nga marsi i
këtij viti”, ka thënë Abdixhiku.

Abdixhiku: Çfarë është blerë me 100 euro vitin e kaluar, sot blihet me 150 euro

PRISHTINË, 19 TETOR -
Përfaqësues të sindikatave
kanë kritikuar Projektligjin për
Pagat, atë për Shërbyesit Civilë
dhe për Këshillin e Pavarur
Mbikëqyrës për Shërbimin
Civil të Kosovës (KPMShCK).
Kryetari i Bashkimit të
Sindikatave të Pavarura të
Kosovës (BSPK), Atdhe Hykolli,

ka thënë se janë duke i
përcjellë këto tri projektligje.
“Ne si BSPK jemi duke i
përcjellë me vëmendje këto
ligje, që e ndërtojnë sistemin e
punës”, ka deklaruar Hykolli.
Ndërsa Ali Sefaj ka theksuar se
me anë të këtyre ligjeve po
avancohet vetëm personeli
politik, derisa po

diskriminohen shërbyesit
civilë. “Këto tri ligje
determinojnë statusin tonë
juridik, mirëqenien tonë
financiare dhe veçmas nëse
këto ligje janë të mira e të
duhura do të bëjnë që të kemi
reforma të mirëfillta në
administratën shtetërore”, ka
thënë Sefaj.

Sindikatat kritikojnë Projektligjin për Pagat

Nga Lucrezia REICHLIN
“Corriere Della Sera”

Sapo përfundoi në Uashington
takimi vjeshtor i Fondit Monetar
Ndërkombëtar dhe Bankës
Botërore, ku tradicionalisht morën
pjesë bankierë qendrorë dhe të
nivelit të dytë, Ministra të
Financave, politikanë dhe
akademikë. Aktiviteti u dominua
nga një pesimizëm i madh, i për-
forcuar nga rishikimet me prirje në
rënie të parashikimeve të FMN-së
për rritjen e ekonomisë globale.
Siç është diskutuar shpeshherë në
media, FMN pret një rritje
ekonomike negative për Italinë për
vitin 2023 (-0.2 për qind), e cila
është në kontrast me +0.7 për qind
që parashikon qeveria në largim e
Mario Draghi. Profesionistët e
fushës e dinë se parashikimi i
PBB-së përtej 2 tremujorëve është
shumë i vështirë, dhe vlerësimet
rishikohen vazhdimisht.
Në një hapësirë kohore 1-vjeçare,
shifrat varen mbi të gjitha nga një
vlerësim cilësor i rrezikut. Dhe
duhet të mendojmë për
vlerësimin e këtij të fundit. Rreziku
i parë është zgjatja e krizës
energjetike, që nga ana tjetër lid-
het me krizën gjeopolitike. Ideja
për të shkuar drejt një normalizi-
mi të afërt, po duket gjithnjë e më
e pamundur.
Për Evropën, një importuese e
madhe, kjo përbën një goditje
negative e cila do të rëndojë mbi
aktivitetin ekonomik në vitet në

vijim. Rreziku i dytë buron nga
vazhdimësia e inflacionit përtej
pritshmërive, gjë që i ka nxitur
bankat qendrore të përshpejtojnë
masat e politikave monetare
shtërnguese.
Masat monetare shtërnguese janë
të sinkronizuara në nivel global
(në fakt përfshijnë të gjitha vendet
me përjashtim të Kinës dhe
Turqisë), ndaj ka një ndikim të
rëndë tek kushtet e financimit të
kompanive dhe familjeve.
Megjithëse inflacioni në Evropë
është i nxitur kryesisht nga
energjia, dhe është më pak i
përgjithësuar se në Shtetet e
Bashkuara, BQE nuk mund të
devijojë shumë nga politika mon-
etare e SHBA-së, pasi kjo do të
çonte në një zhvlerësim të mëte-
jshëm të euros përkundrejt dollar-
it, me forcimin e mëtejshëm të
shtytjes inflacioniste në eurozonë.
Ndaj, ajo që do të ndodhë vitin e
ardhshëm varet nga mënyra se si
do të evoluojë situata në tre fronte:
energjia, inflacioni dhe kushtet e
financimit. Nga ana tjetër, kjo e
fundit do të varet nga aftësia e qev-
erive kombëtare dhe BE-së për të
reaguar siç duhet. Por që të ndod-
hë kjo gjë, përgjigja do të duhet të
udhëhiqet nga tre vetëdije.
Së pari, problemi i energjisë është
në qendër të kësaj krize, dhe ai
kërkon një përgjigje largpamës
bazuar tek një strategji afatgjatë. Ky
problem nuk do të zgjidhet deri në
vitin 2023.
Së dyti, politikat e shpenzimeve të
financuara nga borxhi duhet të

kalibrohen me kujdes, pasi ato
mund të shtrëngojnë kushtet e
financimit siç ndodhi në Britaninë
e Madhe, dhe për këtë arsye të
dëmtojmë çdo lloj hapësire për
manovrim.
Së treti, është i nevojshëm një reag-
im në nivel evropian për arsye të
ndryshme: për të arritur një efika-
sitet më të madh dhe kapacitet
kontraktual për blerjen e lëndëve
të para, racionimin dhe ruajtjen e
tyre; ruajtjen e tregut të përbashkët
dhe shmangien e konkurrencës
ndërmjet vendeve; financimin e
politikave që synojnë objektivat e
përbashkëta, dhe në veçanti
favorizimin e tranzicionit drejt
burimeve të rinovueshme.
Veprimi në këtë bazë vështirësohet
nga urgjenca që shtyn drejt zgjid-
hjeve që shpesh janë në kontrast
me objektivat afatgjata dhe
vështirësinë e dukshme për të gje-
tur një marrëveshje në Evropë për
politikat e përbashkëta.
Për krizën aktuale, Italia shpenzoi
60 miliardë euro, më shumë se
Franca dhe Gjermania. Ajo ishte
në gjendje ta bënte këtë falë të dhë-
nave mjaft pozitive të financave
publike, të nxitura nga rritja
ekonomike shumë e fortë gjatë
viteve 2021- 2022.
Por me ngadalësimin ekonomik
dhe inflacionin që reflekton sot
norma më të larta të interesit,
hapësira për manovrim është
reduktuar ndjeshëm. Kjo e
vështirëson zbatimin e masave të
reja të financuara nga borxhi.
Prandaj ne duhet të angazhohemi

fort për përdorimin efiçent të
energjisë, dhe të pranojmë shkur-
timet në konsumin e gazit, që në
Itali nuk ka rënë në gjashtë muajt e
parë të 2022. Masat që merren për
emergjencën duhet të jetë në për-
puthje me objektivat afatgjata që
synojnë dekurajimin e përdorimit
të energjisë fosile.
Nga ky këndvështrim, zgjidhja nuk
është vendosja e një tavani mbi
çmimin e gazit. Tani le të ndalemi
tek negociatat evropiane. Çdo
kryeqytet evropian e ka parasysh
nevojën për të krijuar një strategji
të përbashkët për të përballuar
krizën, por është e vështirë të arri-
het në një konsensus, sepse vendet
e ndryshme kanë dobësi të
ndryshme, dhe për rrjedhojë
interesa të ndryshme.
Për shembull, Gjermania ka një
sistem produktiv me energji inten-
sive si i yni, por nuk ka mundësi që
të diversifikojë burimet e furnizim-
it. Nga këtu buron edhe hezitimi
për të pranuar masat që mund të
çojnë në një rënie të papritur të
furnizimit me gaz. Negociatat
duhet të zhvillohen duke pasur
parasysh këtë vetëdije.
Demonizimi i Gjermanisë që ka
ndarë (nuk ka shpenzuar) 200 mil-
iardë euro në një fond të posaçëm
kushtuar të gjitha disbursimeve që
lidhen me krizën energjetike për 2
vitet e ardhshme (dhe jo vetëm
subvencione) nuk është shumë i
dobishëm dhe as i drejtë.
Është më e dobishme të përpiqe-
mi të pajisemi me mjetet operative
dhe ligjore për të operuar në treg si

një agjent i vetëm.
Madje, kërkesa për një fond finan-
ciar përmes borxhit të përbashkët
sipas modelit të atij që u krijua për
përballimin e pasojave të Covid-
19, është më e preferuara për
vendet me nivelin më të lartë të
borxhit si Italia, por nuk duket e
sigurt se do të plotësohet.
Për t’i dhënë forcë projektit, ai
duhet të motivohet si një mjet për
të ndjekur objektivat strategjike në
fushën e energjisë, kryesisht për
tranzicionin drejt ekonomisë
miqësore me mjedisin. Një fond i
përbashkët i përdorur për të finan-
cuar politika të ndryshme kom-
bëtare, dhe për të kundërshtuar
njëra-tjetrën mund të jetë
kundër–produktiv.
Ky negocim është një test për të
kuptuar nëse Evropa do të jetë në
gjendje të gjejë kompromisin e
nevojshëm për të ecur drejt një
politike reale të përbashkët
energjetike, duke kryer reformat e
nevojshme, dhe duke e forcuar
angazhimin e saj ndaj objektivave
të ekonomisë së gjelbër.
Nëse do t’ia dalë, ky do të jetë një
hap tjetër drejt një integrimit më të
madh brenda unionit. Nëse dësh-
ton, Italia dhe çdo shtet tjetër i BE-
së, do të pësojnë një humbje të
konkurrencës dhe do të duhet të
përballen me një cënueshmëri më
të madhe ndaj sigurisë energjetike.
Është një lojë që luhet sot, por që
sheh nga e ardhmja, dhe rezultati i
së cilës do të ketë pasoja për
vendin tonë për dekadat e
ardhshme.

Gazi, borxhet dhe marrëveshjet e vështira:
Tre “fytyrat” e krizës evropiane

Nga Hal BRANDS
“Bloomberg”

Imagjinoni një skenar në të cilin,
për 1 ose 2 vite nga tani, bota
tronditet nga një luftë e madhe që
shtrihet nga Evropa në Paqësor.
Kjo ide nuk është edhe aq absurde
sa mund të mendoni. Për dekada
me radhë SHBA-ja nuk është
përballur me perspektivën e një
përplasjeje ushtarake në disa
fronte njëherësh.
Pushtimi i Ukrainës nga presidenti
rus Vladimir Putin, ka shkaktuar
konfliktin më të madh të Evropës
ndër breza, dhe ka provokuar një
luftë të tërthortë midis fuqive të
mëdha. Në Azinë Lindore po rriten
shanset për luftë, dhe këtë e
treguan tensionet e nxitura nga
vizita në gusht në Tajvan e
kryetares së Kongresit Amerikan
Nancy Pelosi.
Në Lindjen e Mesme, SHBA-së
mund t’i detyrohet të zgjedhë
midis luftës kundër Iranit dhe
pranimit të tij si një shtet me armë
bërthamore. Nëse i mblidhni këto
kriza së bashku, atëherë do të kemi
një situatë të paprecedentë në
dekadat e fundit.
Natyrisht, zakonisht skenarët e
makthit nuk përmbushen vërtet.
Ka të ngjarë që asnjë nga këto
situata të mos e tërheqë SHBA-në
në luftë, dhe afatet kohore më të
besueshme drejt konfliktit
ndryshojnë sipas rajonit. Por
mendimi serioz për to, tregon se sa
i madh është bërë rreziku i një lufte
të madhe.
Dhe kjo na kujton se krizat e sotme
janë më shumë të ndërlidhura me
njëra-tjetrën, nga sa duken në plan
të parë. Kundërshtarët e Amerikës
mund të mos jenë zyrtarisht
aleatë, por ata janë të rreshtuar në
një zonë shumë të rëndësishme,
në zemër të Euroazisë.

Një SHBA që shpërndan energjitë
sa andej-këtej nuk mund të
reagojë ndaj një problemi pa
analizuar më parë ndikimin në
aftësinë e saj për t’u marrë me të
tjerët. Në disa aspekte, gjendja e
vështirë ku ndodhet sot Amerika i
ngjan periudhës para Luftës së
Dytë Botërore.
Si atëherë, ashtu edhe tani, sistemi
ndërkombëtar po goditet nga
shumë drejtime. Japonia kërkonte
dominimin në Lindjen e Largët.
Gjermania e Hitlerit synonte
dominimin në Evropë dhe madje
përtej saj. Italia e Musolinit po
kërkonte të krijonte një perandori
në Mesdhe dhe Afrikë.
Bashkimi Sovjetik do ta luftonte
Hitlerin, por vetëm pasi e
ndihmonte atë të gllabëronte
Evropën Lindore. Midis atyre
shteteve revizioniste kishte pak
afërsi. Ideologjitë e ndryshme
raciste që motivuan Gjermaninë
naziste dhe Japoninë Perandorake
ishin në thelb të papajtueshme
midis tyre.
Edhe pse Berlini, Roma dhe Tokio
nënshkruan Paktin e tyre
Trepalësh në vitin 1940,
mosbesimi i fortë bëri që ajo të
ishte pak më shumë se një
marrëveshje për të hedhur në erë
rendin ekzistues dhe për të
ndërtuar perandori të veçanta në
mesin e rrënojave.
Gjithsesi diktatorët e mbështetën
njëri-tjetrin në momente kritike.
Mbështetja e Musolinit e ndihmoi
Hitlerin për pushtimin pa
gjakderdhje të Austrisë dhe
Sudeteve në vitin 1938. Sulmi i
gjerë i Gjermanisë ndaj Evropën
Perëndimore në vitin 1940,e
motivoi Japoninë të pushtonte
zona të gjera të Azisë Juglindore
dhe Paqësorit.
Situata në Evropën Lindore është
shumë e tensionuar për shkak të
pushtimit të Ukrainës nga Putini,

në kuadër të një fushate për të
rivendosur epërsinë ruse nga Azia
Qendrore në Detin Baltik. Një
sulm-rrufe i suksesshëm në shkurt
mund t’i kishte dhënë Rusisë një
pozitë dominuese në Evropën
Lindore, duke e shtuar presionin
ndaj NATO-s.
Por gabimet e rënda të rusëve dhe
rezistenca e ukrainasve e
shmangën këtë skenar. Por edhe
një Rusi e dobësuar ushtarakisht
do të ketë ende shumë aftësi për të
krijuar telashe, dhe konflikti i
Ukrainës është larg fundit. Si
Ukraina po ashtu edhe Rusia kanë
synime ambicioze. Kievi kërkon
çlirimin e të gjithë territorit të
pushtuar, përfshirë Krimenë.
Ndërsa Moska synon ta kthejë
Ukrainën në një shtet vasal të
varfëruar. Ndërkohë, mund të ketë
nisur numërimi mbrapsht për
luftën në Ngushticën e Tajvanit.
Pekini e përdori vizitën e Pelosit në
Tajvan si pretekst për nisjen e disa
stërvitjeve ushtarake agresive.
Me siguri që zyrtarët kinezë
preferojnë të arrijnë qëllimet e tyre
– kontrollin e Tajvanit dhe dëbimin
SHBA-së nga Paqësori
Perëndimor – pa ndonjë luftë të
madhe. Ka gjasa që kaosi i ushtrisë
së Putinit në Ukrainë e ka bërë
presidentin kinez Xi Jinping më të
kujdesshëm për përdorimin e
forcës.
Por forcimi i ushtrisë kineze në 3
dekadat e fundit i jep Xi-së një
mundësi shumë më të mirë për ta
nënshtruar Tajvanin me forcë,
nëse do të dëshirojë ta bëjë këtë
gjë. Dhe ai mund të detyrohet të
përdorë forcën për të marrë atë që
dëshiron. Shanset që Taipei t’i
nënshtrohet paqësisht një Kine
neo-totalitare zvogëlohen çdo vit
që kalon.
Ndërsa SHBA dhe aleatët e saj,
duken gjithnjë e më të vendosur
për të penguar synimin e  Pekinit

për dominim rajonal. Pastaj është
Lindja e Mesme, një rajon
vazhdimisht nën tensione të
mëdha, të cilin amerikanët do të
donin ta injoronin. Lufta midis
Uashingtonit dhe Teheranit ishte
gati të niste gjatë vitit 2019 dhe në
fillim të vitit 2020, pas shtimit të
tensioneve që nisën me tërheqjen
e SHBA-së nga marrëveshja
bërthamore e vitit 2015, dhe që
kulmuan me vrasjen e gjeneralit
Qassem Soleimani në një sulm me
dron.
Thuhet se përparimet e Iranit në
pasurimin e uraniumit i kanë
dhënë atij aftësinë për të prodhuar
një armë bërthamore brenda një
kohe të shkurtër. Prandaj, SHBA
dhe Izraeli duhet të shqyrtojnë
nëse nevojiten më shumë metoda
shtrënguese për ta penguar Iranin
ta kalojë këtë vijë të kuqe.
Një krizë e fortë mund të
shpërthejë shumë shpejt nëse
dështojnë negociatat për të
ringjallur marrëveshjen
bërthamore të 7 viteve më parë.
Lufta midis SHBA-së dhe rivalëve
të saj nuk është e pashmangshme
në asnjë nga këto zona. Tensionet
e mëdha me Kinën dhe Rusinë e
detyrojnë Uashingtonin të sillet
me shumë  kujdes ndaj Iranit.
Po ashtu, administrata Biden
duhet të jetë e kujdesshme për të
mos e provokuar Xi-në, në një
kohë që po përballet fort në
Ukrainë me Putinin. Sigurisht,
rivalët e Amerikës janë miq me
shumë pikëpyetje ndaj njëri-tjetrit.
Xi nuk e shpëtoi Putinin nga
“moçali” e tij në Ukrainë.
Nëse Kina, Rusia dhe Irani do ta
dëbonin SHBA-në nga Euroazia,
ata mund të përplasen me njëri-
tjetrin. Pasi asnjëri nuk mund t’i
arrijë qëllimet e tij pa u përballur
me sukses me një superfuqi, e cila
u jep atyre një motivim të
jashtëzakonshme për të

bashkëpunuar me njëri-tjetrin.
Mos prisni që Rusia, Irani dhe Kina
të kryejnë vetëvrasje për njëri-
tjetrin, por mos mendoni se do të
jenë indiferentë ndaj fatit të njëri-
tjetrit. Shpeshherë qeveria e
SHBA-së e ka të vështirë të
menaxhojë më shumë se një krizë
në të njëjtën kohë, pasi vëmendja
e politikë–bërësve kryesorë është e
kufizuar.
Për më tepër, Amerika ka
aktualisht më pak aftësi për t’u
përballur me sfida të shumta
ushtarake sesa në çdo periudhë
tjetër që nga Lufta e Ftohtë.
Reduktimet e rëndësishme për
sektorin e mbrojtjes në fillim të
viteve 2010, të kombinuara me një
mjedis kërcënues në përkeqësim,
e detyruan SHBA-në të miratonte
një strategji të mbrojtjes për “një
luftë”, në vend të standardit të dy
luftërave, siç përcaktohet nga
dokumentet strategjike të viteve
1990 dhe 2000.
Pra kjo do të thotë se Pentagonit i
mungojnë mjetet për t’u
angazhuar në 2 ose më shumë
luftëra njëkohësisht. Siç ka treguar
lufta e Ukrainës dhe një grup
analizash jopartiake, SHBA-së i
duhet dëshpërimisht një rritje në
shpenzimet e mbrojtjes për të
vënë në dispozicion aftësitë, për të
rritur rezervat e municioneve, dhe
për të forcuar bazën industriale të
nevojshme për të fituar një luftë,
për të mos folur për 2 apo 3 të tilla
që ndodhin në të njëjtën kohë.

Marrë me shkurtime

Shënim: Hal Brands, profesor në
Shkollën e Studimeve të Avancuara
Ndërkombëtare të Universitetit
Xhon Hopkins, dhe anëtar i Bordit
të Politikës së Jashtme të
Departamentit Amerikan të
Shtetit.

A mund të përballet SHBA njëkohësisht 
me Kinën, Iranin dhe Rusinë?

MILAN, 19 TETOR - Liverpoli
mund t’ia rrëmbejë Milanit
mesfushorin Ismaël
Bennacer, derisa janë duke
negociuar transferimin e
Hakim Ziyechit dhe
sulmuesit shqiptar Armando
Broja.
Drejtorët e Milanit nuk janë

takuar vetëm me përfaqësues
të Hakim Ziyech, por kanë
zhvilluar negociata edhe me
përfaqësues të sulmuesit
shqiptar Armando Broja. Ylli
shqiptar i Chelseas, Broja,
pëlqehet shumë nga krerët e
Milanit dhe shihet si opsion i
mirë për repartin e sulmit.

Megjithatë, shqetësim
mbetet edhe mesfusha.
Milani ka biseduar pak edhe
me Ismaël Bennacer, për të
cilin ka interesim nga
skuadra e Liverpoolit.
Bennaceri ka kontratë deri
në vitin 2024, por agjenti i tij
është duke diskutuar një

ofertë prej 3 milionësh për
vit. Aktualisht mesfushori
algjerian fiton vetëm 1.7
milion euro për sezon dhe
s’është i interesuar të
rinovojë. Ai do të dëgjojë
oferta nga jashtë, kryesisht
nga La Liga dhe Premierë
Liga.

Milani synon Brojën dhe Ziyechin, por mund ta humbet Bennacerin

Gjilan, 19 tetor (ER) - FC Prishtina
e ka regjistruar një fitore të madhe
të mërkurën si mysafire në Gjilan.
“Bardhekaltrit” e kanë mposhtur
Dritën me rezultat 2:1 në derbin e
xhiros së 12-të të “Albi Mall
Superligës” së futbollit. Gjilanasit
kanë avancuar të parët falë golit të
Princ Baldes, duke shënuar në
minutën e 84-t të ndeshjes.
Por, skuadra e Ismet Munishit ka
bërë një përmbysje të
pabesueshme në minutat shtesë.
Fillimisht, rezultatin e ka
barazuar Shefit Shefiti në
minutën 91, kurse golin e fitores
për Prishtinën e ka realizuar

Leutrim Kryeziu nga penalltia në
minutën 93. Me këtë fitore
Prishtina ia ka shkaktuar Dritës
humbjen e parë sezonale. 
Fitore ka shënuar edhe Malisheva
si mysafire e Ferizajt, duke
shënuar gjashtë gola. Golat për
Malishevën i kanë shënuar Bleart
Tolaj, Ilir Mustafa, Agron Xhaka,
Ronald Sobowale (dy gola) dhe
Fiton Hajdari.
Me këto rezultate, Drita ruan
vendin e parë me 27 pikë,
Prishtina në vendin e tretë me 18
pikë, Malisheva në vendin e
shtatë me 11 pikë dhe Ferizaj në
vendin e fundit me 8 pikë.

Prishtina mposht
Dritën, Malisheva
Ferizajn 

PRISHTINË, 19 TETOR (ER) -
Presidenti i FIFA-s, Gianni
Infantino, nëpërmjet një
telegrami e ka uruar presidentin
e Federatës së Futbollit të
Kosovës (FFK), Agim Ademi, me
rastin e ditëlindjes së tij të 61-të.
I pari i futbollit botëror, krahas
urimeve, i ka shprehur
mirënjohje kreut të FFK-së për
mbështetjen dhe
bashkëpunimin që turneu final i
Kupës së Botës “Katar 2022” të
jetë një ngjarje e suksesshme dhe
unike. “Urime për ditëlindjen
tuaj të 61-të! Uroj që kjo ditë e
veçantë t’ju sjellë lumturi,
shëndet dhe suksese si në
aspektin personal, po ashtu edhe

në atë profesional. Në këtë vit të
Kupës së Botës së FIFA-s, jam
shumë mirënjohës për
mbështetjen dhe
bashkëpunimin tuaj për ta bërë
këtë turne një ngjarje kaq të
suksesshme dhe unike, duke
mbartur një mesazh shprese,
uniteti dhe solidariteti. Ju uroj një
ditë të mrekullueshme me të
dashurit tuaj dhe sinqerisht
shpresoj se do të vazhdojmë të
punojmë së bashku për
zhvillimin dhe rritjen e kësaj loje
të bukur që na bashkon të
gjithëve. Mezi pres t’ju shoh
sërish dhe t’ju përgëzoj
personalisht”, është thënë në
telegramurimin e Infantinos.

Presidenti i FIFA-s
uron presidentin e
FFK-së për ditëlindje

PARIS, 19 TETOR-Kylian Mbappe
vazhdon të jetë një ndër temat
më të diskutuara në botën e
futbollit. Ylli francez është duke
përfillur shumë për një largim

nga Paris Saint Germain (PSG),
madje qysh në janar.
Siç njoftojnë mediet franceze,
lojtari është me valixhe në duar,
pasi raportet se drejtuesit nuk i

kanë dalë në fjalë. Gjithsesi, për
ta pështjelluar edhe më shumë
këtë situatë, është përkujdesur
“RMCsport”, sipas së cilës,
Mbappe nuk ka kërkuar

asnjëherë largim nga “Parc de
Princes”. Mbetet të shihet se si
do të përfundojë në fund kjo
“sagë” që ka nisur javë më
parë.

“RMCsport”: Mbappe s’ka kërkuar kurrë të largohet nga PSG-ja



12 E ENJTE, 20 TETOR 2022 PUBLICITET 

- Arber Zeqiraj shpall të pavlefshme diplomën

e Shkollës së Mesme të Mjekësisë "Xheladin

Deda" në Mitrovicë, në vitin 2018.

-  Luljeta Shaqiri shpall të humbur diplomën e

masterit, të lëshuar nga Kolegji UBT, drejtimi:

Menaxhment, Biznes dhe Ekonomiks.

-  Gjon Paluca shpall të pavlefshme diplomën

shmlt "11 Marsi " Prizren. 

-  Rejall Shope shpall të pavlefshme dëftesat

e kl Vl- lX shfmu " Lidhja e Prizrenit " Prizren. 

-  Lorena Binaj shpall të pavlefshme dëftesat

e kl Vl - lX shfmu " Vëllezërit Frashri " Pllanej.

- Lëshoj garsonjer me qira në lagjen Ulpiana

kati i parë. Banesa është e mobiluar dhe i

plotëson të gjitha kushtet për banim,

preferohet për një qift apo tre studentë, mund

të merret për kohë të shkurt apo të gjatë.

Çmimi është 180 Euro.  Tel: 044-812-875.  

- Urgjentisht kërkoj një banesë me qera ne

Prishtine. Banesa duhet të ketë 1 ose 2

dhoma gjumi e mobiluar ose bënë edhe 

e pa mobiluar. Çmimi prej: 200-250 €.

Tel: 045-660-188 

- Lëshoj lokalin më qira. Lokali është i pasitur

më të gjitha kushtet përcjellëse. Lokali

gjendet në lagjen e Boshnjakëve në

Mitrovicë. Për informata më të hollësishme

mund të na kontaktoni në këtë numër të

telefonit:049-392-275 

- Lëshoj banesë me qira në Lagjen Dardania

afër "Bill Clintonit", kati tretë, banesa

posedon të gjitha kushtet elementare, dy

dhoma, kuzhinë e veçanet me pamje nga

parku me çmim sipas marrëveshjes tel: 045-

891-338 ose 049-616-139 

- Lëshoj banesën me qira në lagjen Bregu i

>> SHPALLJE TË VOGLA <<

P R I S H T I N Ë

Vërejtje: Të gjitha aplikacionet e pakompletuara, mosplotësimet e sakta dhe të qarta
të formularit të aplikimit dhe ato që dorëzohen jashtë afatit zyrtar të përcaktuar në 
këtë konkurs nuk do të shqyrtohen

Napomena: Sve nepotpune prijave, ta ne i jasne nepopune prijavnice i one 
podnete van zvani nog roka odre enog na ovom konkursu ne e se razmatrati. 

